
Брисел, март 2009 година

Почитувани колеги, 

Сакајќи да се надоврзам на она што го кажа мојот колега Кустачер, ќе констатирам дека во Република Македонија има етничка поделеност во системот на образованието што трае подогло време, што ескалираше со проблемот во Струга и струшките училишта. Сепак, мислам дека овој проблем не е добар за младината и за образовниот процес во целина, бидејќи сите ние тежнееме да бидеме дел од Европската унија. Секако, недоследности во делот на образованието има и во самата Унија и нејзините земји членки каде што, за многу дипломи за средно и високо образование, има проблеми за нивно признавање во другите земји членки. Истиот проблем го имаме и во Република Македонија за дипломи од Македонија кои не се признати во ЕУ и каде што се бара дополагање на испити за нивно признавање. 
Од друга страна, кога се зборува за јазикот и зближување на младите во целост, иако ова е веќе завршна рамка, сепак институциите на системот - Министерството за образование и Владата на Република Македонија - треба да изнајдат начин и форма за зближување на младината во Република Македонија преку невладините организации и специјални програми. Таков пример е Факултетот на Југоисточна Европа, каде  што има ученици од различни националности. Сакам да нагласам дека многу Македонци, по усвојување на Рамковниот договор, посетуваат курсеви по албански јазик. Сметам дека би било подобро ова да се институционализира, со цел да се изучува јазикот на првиот сосед заради поблиско меѓусебно запознавање и изучување на културните различности и доколку децата од албанска националност изучуваат македонски јазик, добро би било и децата од другите националности да го учат следствено албанскиот, ромскиот или турскиот јазик.  
Владата на Република Македонија работи на два фронта: едниот, за подобрување на образовниот процес во самата држава, а вториот, за усогласување на одредбите согласно со законодавството на Европската унија. За кратко време го изменивме и дополнивме Законот за основното образование, во фаза сме на дополнување на Законот за средното образование, донесен е Законот за образование на возрасни. Во однос на средното стручно образование, морам да кажам дека ние не сме индустриски развиена држава па кога едно дете ќе биде упатено да учи средно стручно училиште, по завршувањето треба да им се загарантира работно место, што не е случај. Процентот покажува дека нашата младина повеќе се запишува за општествените науки, со што нивниот број постојано се зголемува.  Со либерализација на визниот режим и добивањето на датум за преговори, Македонија ќе се стабилизира и ќе се зголеми бројот на инвестиции, со што овие состојби во образованието ќе може да бидат надминати.
Би сакал да наведам дека во тек е добивање акредитација за Национална агенција за европски образовни програми и мобилност, а во однос на образовните програми поврзани со Заедницата, имаме соработка во рамките на програмата Темпус која се одвива во четири фази, и тоа: 


а) Темпус Ι - од 1990 до 1994 година; 

б) Темпус ΙΙ - од 1994 до 2000 година; 

в) Темпус ΙΙΙ - од 2000 до 2006 година и

г) Темпус IV - од 2007 од 2013 година. 

Дел од овие проекти се регионални проекти, што е и наша цел, бидејќи со регионалната соработка ние ќе дадеме сигнал дека сакаме да ги надминеме границите меѓу нас на Балканскиот Полуостров. 


Во однос на програмата Еразмус мундус, Република Македонија учествува во програмата Прозорец за надворешна соработка со Република Македонија, а во неа учествуваат универзитетите од Република Македонија, и тоа: Универзитетот “Св. Ќирил и Методиј“ - Скопје, Универзитетот “Св. Климент Охридски“ - Битола и Универзитетот на Југоисточна Европа - Тетово; потоа програмата Прозорец за Западен Балкан, која поддржува врвни магистерски студии и е наменета за поттикнување на интересот за европско високо образование во трети земји, како и стипендии за граѓани на ЕУ кои сакаат да студираат на универзитетите - партнери во трети земји; од Република Македонија досега се избрани осум студенти кои добиле меѓународна стипендија за студирање во странство, а девет се на листа на чекање; како и проектот Базилеус, исто така, нуди финансирање за академска мобилност за земјите од Западен Балкан во ЕУ и обратно, а партнерството се состои од осум универзитети на ЕУ и 12 универзитети од земјите од Западен Балкан. За Република Македонија е одобрена мобилност за 101 лице на сите академски нивоа, која вклучува додипломски, постдипломски, докторски студии, како и мобилност на академски персонал. 

Мислам дека вашите забелешки искажани во текот на денешната дискусија ќе бидат земени предвид од наша страна и од страна на Комисијата за образование која јас ја водам, како и од страна на Министерството за образование и од страна на Владата на Република Македонија, бидејќи градењето на образовниот систем значи градење на едно здраво општество.


Ви благодарам.

